
Tan u tzꞌiib aj Pablo tiꞌi aj Timoteojo.

1 �1 Inen aj Pablojo. Inen jun tuul u yaj xaꞌnum a Jesucristojo. 
Tzꞌabi ten in meyaj u men Dios ti waj Saꞌalil y u men ti Noochil 

a Jesucristo leꞌec ti noj‐ool. a 2 Timoteo, tan in tzꞌiibtic tech a carta 
adaꞌa. Incheche, jabix ilic chucul in mejenech u men quet ti walac ti 
tzꞌocsic a Dioso. In cꞌati caꞌ u yaanteech a Dios a Tattzili, y ti Noochil a 
Jesucristojo. In cꞌati caꞌ u chꞌaaꞌ a wotzilil y caꞌ u jetzꞌcun a wool. b

U pectzilooꞌ a maꞌ jaja.
3 Pues teꞌi. Leꞌec ti tan to in beel tu cuenta Macedonia, in wadaj tech caꞌ 

culaquech ich caj Efeso. Teꞌi a wetꞌic u tꞌanooꞌ a mac a tanooꞌ u caꞌansaj 
etel a tꞌan a maꞌ jaja. c 4 Adü tiꞌijooꞌ caꞌ u pꞌütooꞌ u tuclic a chen cuenta y 
caꞌ u pꞌütooꞌ u tuclic u cuentajil u uchben mamaaꞌooꞌ. Maꞌ yan u jobeeb a 
cuenta abeꞌe. Walac u sütic u yool a cristiano ti maꞌ u yeel biquiꞌil a jaja. 
Leꞌec boon a cuenta abeꞌe, maꞌ taꞌach u yadic biqui caꞌ ti tzꞌoques a Dioso.

5 Pues teꞌi. Yan u cꞌabeetil a cꞌuꞌ in tzꞌiibtaj teche. Etel abeꞌe, belooꞌ u cu 
yacunte u yetcristianojil. Belooꞌ u cu yacunte u men u quiꞌilooꞌ u püsücꞌal, 
u men u quiꞌilooꞌ u naꞌat, y u men tanooꞌ u tzꞌocsic a Dios tulacalooꞌ u 
yool. d 6 Yanooꞌ a maca, u pꞌütajooꞌ u cꞌajsic in tꞌan. U cꞌatooꞌ u tzicbalte 
ulaacꞌ baꞌal. Maꞌ yan u cꞌabeetil a tanooꞌ u yadiqui. 7 U cꞌatooꞌ u caꞌansooꞌ 
etel a ley u tzꞌiibtaj aj Moisese. Cꞌuꞌ betiqui, maꞌ u yeelooꞌ cꞌuꞌ a tanooꞌ u 
yadiqui. Maꞌax u yeelooꞌ cꞌuꞌ a tanooꞌ u tzicbaltiqui, caꞌax tanooꞌ u tzicbal 
jabix u yeel tu jajil a ley abeꞌe.

Leꞌec Adaꞌ a Yaax Carta 
u Tzꞌiibtaj aj Pablo 
Tiꞌi aj Timoteojo.

8 Pues teꞌi. Timoteo, ti weel ti leꞌec a ley u tzꞌiibtaj aj Moisese, quiꞌ, pero jadiꞌ 
ichil u cꞌabeetil. e 9 Ti weel ti leꞌec a leye, maꞌ tzꞌiibaꞌan tiꞌijooꞌ a cristiano a tojooꞌ 
u naꞌata. Tzꞌiibaꞌan tiꞌijooꞌ a maꞌ u cꞌatooꞌ u tzꞌoques a leye. Tzꞌiibaꞌan a ley tiꞌijooꞌ 
a maꞌ taꞌachooꞌ u tzꞌocsic u yanil a Dioso, tiꞌijooꞌ a yanooꞌ u sipꞌili. Tzꞌiibaꞌan a 
ley tiꞌijooꞌ a maꞌ taꞌachooꞌ u tzꞌocsic tulacal u cꞌajsabeebal a Dioso, y tiꞌijooꞌ a 
cꞌasooꞌ u naꞌata. Tzꞌiibaꞌan a ley tiꞌijooꞌ a walacooꞌ u quimsic u naꞌ u tata, y tiꞌijooꞌ 
aj quimsaja. f 10 Tzꞌiibaꞌan a ley tiꞌijooꞌ a walacooꞌ u cüjtal etel a caꞌax macac. 
Tzꞌiibaꞌan tiꞌijooꞌ a winic a walacooꞌ u tzꞌeec u yetwiniquil ti jabixooꞌ u yütana. 
Tzꞌiibaꞌan a ley tiꞌijooꞌ aj xuuchꞌ cristianojo, tiꞌijooꞌ aj tus, tiꞌijooꞌ a walacooꞌ u 
tzꞌeec u sipꞌil u yetcristianojil etel tus. Tzꞌiibaꞌan a ley tiꞌijooꞌ boon u chucaan 
a maꞌ u cꞌatooꞌ u tzꞌoques u tꞌan a Dioso. 11 Leꞌec a tꞌan abeꞌe, leꞌec u quichꞌpan 
pectzil Dios a tzꞌabi ten caꞌ in wadüꞌ tiꞌijooꞌ a cristianojo. Ichil u pectzil a Dioso, 
chicaꞌan toꞌon ti yan u yanil a Dioso. Maꞌ tu jobol u quiꞌil u yool a Dioso.

Quiꞌ u yool aj Pablo ti chꞌaꞌbi u yotzilil.
12 Pues teꞌi. Etel in meyaj u tzꞌaja, chicaꞌan ti leꞌec ti Noochil a 

Jesucristojo, u yilaj ti tan in tzꞌocsaj tu jajil. U tzꞌaj ilic in mucꞌ tiꞌi caꞌ in 
beteꞌ a meyaj abeꞌe. —‍Dios boꞌtic,‍— queen tiꞌi. g 13 U betaj ten tulacal abeꞌe, 
pero payanbeje, in maclantꞌantaj a Jesucristojo. In tzꞌaj a yaj yocꞌol boon 
a walacooꞌ u cꞌajsic a Jesusu. In qꞌueꞌyaj a Jesus ti top cꞌasa. Cꞌuꞌ betiqui, 
u chꞌaꞌaj in wotzilil u men maꞌ in weelte cꞌuꞌ a tan in betiqui, u men maꞌ 
in cꞌajsaj a Jesus biqꞌuin adoꞌo. h 14 Tzꞌabi ten jun pꞌeel quiꞌil tu jajil u men 
ti Noochil leꞌec caꞌ in tzꞌocsaj u tꞌan etel caꞌ in yacunte in wetcristianojil. 
Leꞌec a Jesucristojo, walac u tzꞌeec abeꞌ tiꞌijooꞌ boon a tiꞌiji. i

15 Pues teꞌi. Bel in quin wadüꞌ tech a tꞌan a jaja. Quiꞌ u tzꞌocsabül a tꞌan abeꞌ u 
menooꞌ tulacal. Leꞌec a Jesucristojo, emi yocꞌolcab tiꞌi caꞌ u saꞌaltooꞌ a cristiano 
tuwich u sipꞌil tiꞌi caꞌ xicooꞌ ti caꞌan. Inene, yaab in sipꞌil tuwichooꞌ tulacal in 
wetcristianojil biqꞌuin adoꞌo, j 16 mentücü, chꞌaꞌbi in wotzilil tiꞌi caꞌ yeꞌbec tiꞌi 
tulacalooꞌ biqui ti walac u mucꞌyajbül a cristiano u men a Jesucristojo. Yeeꞌbi 
tiꞌijooꞌ boon a belooꞌ to u cu tzꞌoques a Jesus tiꞌi caꞌ u cꞌümooꞌ a cuxtal a maꞌ 
yan qꞌuin u jobolo. 17 Leꞌec a Dioso, Rey jumpul. Maꞌ yan qꞌuin u quimil. Maꞌ 
chicaꞌan alaꞌaji. Jadiꞌ abeꞌ a Dioso. Maꞌ yan ulaacꞌ. Alaꞌaji, laj u yeel tulacal. Caꞌ 
tzꞌocsabüc u yanil. Caꞌ boch tzꞌicbalbüc u quiꞌil a Dioso. Tulacal abeꞌe, toj. k

18 Pues teꞌi. Timoteo, jabixech chucul in mejen. Bel in quin wadüꞌ tech cꞌuꞌ 
a yan a betic tiꞌi caꞌ uchuc a meyaj jabix ilic ti tzicbalbeech biqꞌuin adoꞌo. 
Ti baaloꞌ bel a ca a beteꞌ u meyaj a Dios ti quiꞌ jabix ilic a soldado a chich u 
yool a walac u pꞌisbaj ti quiꞌ. l 19 Tanac a boch tzꞌocsic a Dioso. Maꞌ a cüxtic 

a sipꞌil yocꞌol chen jetzꞌaꞌanac a tucul. Yanooꞌ a jujun tuulu, maꞌ u tzꞌajooꞌ 
tu yool ti maꞌ jetzꞌaꞌanooꞌ u tucul. Cꞌasajooꞌ u tucul. U pꞌütajooꞌ u cꞌajsic a 
Dioso. 20 Tu yaamooꞌ abeꞌe, yan caꞌ tuul. Aj Himeneo etel aj Alejandro u 
cꞌabaꞌooꞌ. Inen in jocꞌsajooꞌ tu yaamooꞌ a hermano caꞌ pꞌaatücooꞌ tu cꞌüꞌ a 
quisini. In betaj ti baaloꞌ tiꞌi caꞌ u cünooꞌ ti maꞌ u maclantꞌanticooꞌ a Dioso. m

Biqui caꞌ ti cꞌajes a Dioso.

2 �1 Pues teꞌi. Aleebe bel in quin tzꞌiibte cꞌuꞌ a quiꞌ u betabül u men boon 
a hermanojo. Yan ti cꞌajsic a Dios yocꞌol tulacal boon a cristiano a yan 

yocꞌolcaba. Yan ilic ti cꞌaatic tiꞌi Dios caꞌ u chꞌaaꞌooꞌ u yotzilil. Yan ilic ti wadic 
boꞌtic tiꞌi Dios yocꞌol tulacalooꞌ a cristianojo. 2 Yan ti cꞌaatic ti baaloꞌ yocꞌolooꞌ 
a reye, y yocꞌolooꞌ boon a noochooꞌ u meyaja. Caꞌ ti beteꞌ ti baaloꞌo, jetzꞌaꞌan 
ti wool etelooꞌ. Maꞌ tzꞌiicooꞌ tiqui wetel. Chen queꞌen ti wool etel Dios, y toj ti 
cuxtal. n 3 Wa caꞌ ti cꞌaate tiꞌi Dios jabix in wadaja, quiꞌ ilic toꞌon, y quiꞌ ilic tu 
xiquin a Dios ti waj Saꞌalili. o 4 Leꞌec a Dioso, u cꞌati cuchi caꞌ saꞌalbüc tulacal 
boon a cristiano tiꞌi cuchi caꞌ xicooꞌ ti caꞌan. U cꞌati ilic cuchi caꞌ eeltabüc u tꞌan 
u men tulacalooꞌ a cristianojo. Jaj u tꞌan a Dioso. 5 Jun tuulic a Dios a yana. 
Jadiꞌ yan jun tuul a walac u quiꞌcuntic u yool a cristiano etel a Dioso. Leꞌec 
abeꞌe, leꞌec a winic a Jesucristo u cꞌabaꞌa. 6 U chaꞌaj u bajil caꞌ quimsabüc tiꞌi caꞌ 
u boꞌte u sipꞌil tulacalooꞌ a cristianojo. Leꞌec ti cꞌochi u qꞌuinil u tꞌiitꞌil u pectzil 
abeꞌe, tꞌiitꞌi ilic. p 7 Tzꞌabi ten caꞌ in wadüꞌ u pectzil a Dios tiꞌijooꞌ a cristianojo. 
Yeetaꞌanen ti inen jun tuul u yaj xaꞌnum a Jesucristojo. Jaj abeꞌe. Maꞌ tan in 
tusi. Tzꞌabi ten caꞌ in wadüꞌ tiꞌijooꞌ a maꞌ Israel tiꞌi caꞌ u tzꞌoquesooꞌ a jaja.

8 Pues teꞌi. leꞌec u cuuchooꞌ tulacal tubajac tuba walacooꞌ u muchꞌtal boon 
a hermanojo, in cꞌatooꞌ a winic caꞌ uchucooꞌ u tꞌan etel a Dioso. Jumbelooꞌ 
cuchi u tucul etel a Dios ti tanooꞌ u nacꞌsic u cꞌüꞌ ti tꞌan etel Dios teꞌi. Maꞌ 
tzꞌiicooꞌ tiꞌi u yetcristianojil maꞌax tanooꞌ u pꞌujsicooꞌ u bajil etel tꞌan. q

9 Pues teꞌi. Leꞌecooꞌ ix chꞌupu, yan u tzꞌeec a nocꞌ ti toj tiꞌi maꞌ u 
tzꞌiꞌlabül. Maꞌ u jocꞌsic u suꞌtal maꞌax ti biqꞌuin y maꞌax tuba. Yan u 
yutzquintic u tzoꞌotzel etel u tojil. Maꞌ tu tzꞌeec a orojo, maꞌax cꞌaap, 
maꞌax nocꞌ a coꞌoj chen tiꞌi u tzꞌiꞌlabeebi. 10 Maꞌ quiꞌ u betabül abeꞌe, 
pero yan u beticooꞌ a quiꞌ tiꞌi caꞌ chiclac ti queꞌenooꞌ u yool etel a Dioso. 
11 Leꞌecooꞌ ix chꞌupu, maꞌ quiꞌ u belooꞌ ti loꞌpeequil ti tanooꞌ u cambal 
yocꞌol u tꞌan a Dioso. Yanooꞌ u yubic a tzeꞌec tu quiꞌil. 12 Inene, maꞌ taꞌach 
in chaꞌic ix chꞌup caꞌ u caꞌansooꞌ a winiqui, maꞌax u nacꞌsic u tꞌan yocꞌol a 
winiqui. Ix chꞌupu, maꞌ tu beelooꞌ ti loꞌpeequil ti tanooꞌ u cambal. 13 Baaloꞌ 
ti yan u men payanbej betabi aj Adan caꞌ tun betabi ix Eva u men a Dioso. 
14 Maꞌ emsabi u yool aj Adan u men a quisini, pero emsabi u yool ix Evaja. 
Etel abeꞌe, u cüxtaj u sipꞌil ix Evaja. 15 Bel u caꞌa saꞌalbül wa jumpul queꞌen 

u yool tu pach a Dioso. Tan ti tan ilic u yacunticooꞌ u yetcristianojil. Tan 
ti tan ilic u betic a jabix u cꞌati a Dioso. Yan ilic u tuclic u bajil etel cꞌuꞌ a 
caꞌ u beteꞌe. Ti baaloꞌo, saꞌalbül u caꞌa caꞌax yaj ti tan u yantal u yal. r

Biquiꞌil a quiꞌ tiꞌi u yaj cananil a hermanojo.

3 �1 Pues teꞌi. Leꞌec a tꞌan a bel in quin tzꞌiibte teche, jaj. Leꞌec mac a tan 
u cꞌatiintic u yocol tiꞌi u yaj cananilooꞌ a hermanojo, tan u cꞌatiintic 

a quichꞌpan meyaja. s 2 Bel in quin tzꞌiibte biquiꞌilooꞌ u quiꞌilooꞌ u naꞌat aj 
cananili. Maꞌ taꞌach u betic a cꞌasa. Jadiꞌ jun tuul ilic u yütan quiꞌ u yantal. 
Maꞌ taꞌach u betic a mani tu pach u yaabili. Walac u tuclic u bajil etel cꞌuꞌ 
a bel u cu beteꞌe. Leꞌec aj canana, quiꞌ ti queꞌen etelooꞌ u yetcristianojil. 
Walac u tzꞌeec a posado etel u tojil. Patal ti caꞌansaj. 3 Leꞌec aj canana, maꞌ 
yan qꞌuin u beel ti caalül. Maꞌ yan qꞌuin u lox. Maꞌ taꞌach u tzꞌiꞌlaj taqꞌuin. 
Walac u mucꞌyajtic a caꞌax cꞌuꞌaca. Maꞌ yan qꞌuin u pꞌisbaj. Maꞌ jacꞌ tiꞌi a 
taqꞌuini. 4 Leꞌec aj canana, etel u tojil walac u cününtic boon tuul a queꞌen 
ichil u yotocho. Tzeꞌecaꞌanooꞌ u mejen. Leꞌecooꞌ u mejene, walacooꞌ u 
tzꞌocsaj tꞌan. 5 Cꞌuꞌ betiqui, wa maꞌ patal a winic u cününtooꞌ boon tuul 
a queꞌen ichil u yotocho, ¿biqui caꞌ paatac u cününte boon a walacooꞌ u 
cꞌajsic a Dioso? 6 Maꞌ quiꞌ u yocol ti u yaj cananilooꞌ wa chen u cꞌümaj to a 
Jesusu. Bic xiꞌic u tucle ti top yan u naꞌat. Wa caꞌ u beteꞌ ti baaloꞌo, uchac u 
cüxtic u sipꞌil jabix ilic caꞌ u cüxtaj u sipꞌil a quisini. 7 Leꞌec aj canana, quiꞌ 
etel boon a maꞌ taꞌachooꞌ u cꞌajsic a Jesusu, mentücü, maꞌ tu pꞌaꞌasbül u 
menooꞌ a cristianojo, maꞌax tu yemsabül u yool u men a quisini.

Biquiꞌil a quiꞌ tiꞌi u yaj anatil aj canana.
8 Pues teꞌi. Yan a walacooꞌ u yaanticooꞌ u yaj cananilooꞌ a hermanojo. 

Aleebe bel in quin tzꞌiibte biquiꞌilooꞌ u naꞌat u yaj anatilooꞌ abeꞌe. U yaj 
anatilooꞌ abeꞌe, quiꞌooꞌ u naꞌat. Maꞌ tu tus. Maꞌ tu beel ti caalül. Maꞌ 
jacꞌ tiꞌi a taqꞌuini. 9 Leꞌec u yaj anatilooꞌ abeꞌe, u yeelooꞌ u tꞌan a Dioso, 
y walacooꞌ u tzꞌocsic. Jetzꞌaꞌanooꞌ u yool u tucul ti baaloꞌ u men maꞌ 
yan u sipꞌil. t 10 Leꞌec ti maꞌax to u cꞌümooꞌ u meyaj u yaj anatilooꞌ abeꞌe, 
yanooꞌ u cꞌaatbꞌul u chiꞌ. Wa maꞌ yan a cꞌas u betajooꞌo, quiꞌ u yocolooꞌ 
ichil u meyaj. u 11 Baaloꞌ ac ilicooꞌ u yütan. Quiꞌooꞌ u naꞌat. Maꞌ taꞌachooꞌ 
u mol tus. Walacooꞌ u cününtic u bajil tiꞌi maꞌ u beticooꞌ a caꞌax cꞌuꞌaca. 
Walacooꞌ u tzꞌeec u yool ichil tulacalooꞌ u meyaj. v

12 Pues teꞌi. Leꞌecooꞌ u yaj anatil abeꞌe, jadiꞌ jun tuul ilic u yütan quiꞌ u 
yantal. Walacooꞌ u tzeꞌecticooꞌ u mejen ti quiꞌ. Baaloꞌ ilic boon a queꞌenooꞌ 
ichil u yotocho. 13 Wa tan u betic u meyaj a Dios ti quiꞌ u yaj anatil abeꞌe, 

quiꞌooꞌ ilic tu bajil etelooꞌ a hermanojo. Maꞌ jadiꞌ quiꞌooꞌ tu bajili, belooꞌ u 
caꞌa ti yantal u mucꞌ u tꞌan u men tanooꞌ u tzꞌocsic a Jesucristojo.

Chiclaji u tojil biqui caꞌ ti tzꞌoques a Dioso.
14 Pues teꞌi. Timoteo, in cꞌati beel ti sut ti jomol ta wetel. Cꞌuꞌ betiqui, 

tan in tzꞌiibtic tech cꞌuꞌ a yan a betiqui. 15 Ti baaloꞌ wa maꞌ tu paatal in 
sutintiquech ti jomolo, bel a caꞌa a weelte cꞌuꞌ a yan u betic boon a walacooꞌ 
u cꞌajsic a Dioso. Leꞌec alaꞌooꞌo, jabixooꞌ u yotoch a Dioso. Cuxaꞌan tu jajil 
a Dioso. Leꞌec boon a hermanojo, u yeeltajooꞌ a jajil tꞌan y tanooꞌ u yadic. 
Walacooꞌ u cününtic a jajil tꞌan tiꞌi maꞌ u xaabnül. 16 Uchiji, mucaꞌan u nuꞌcul 
biqui tu caꞌ quiꞌac a mac etel a Dioso, pero aleebe chicaꞌan toꞌon. Leꞌec a 
Dioso, suꞌti ti cristianojil. Yeꞌbi alaꞌaji ti toj u naꞌat u men ilic u Püsücꞌal. Ilbi 
alaꞌaji waꞌyeꞌ yocꞌolcab u menooꞌ u yaj xaꞌnum a Dios a queꞌenooꞌ ti caꞌana. 
Tzicbalbi alaꞌaji tiꞌijooꞌ a cristiano ichil a jujun pꞌeel a caja. Tzꞌocsabi alaꞌaji 
u menooꞌ a cristiano yocꞌolcaba. Bensabi alaꞌaji ti caꞌan. w

Leꞌec a tanooꞌ u pꞌütic a Dioso.

4 �1 Pues teꞌi. Leꞌec u Püsücꞌal a Dios, top chicaꞌan u tꞌan ti caꞌ u yadaj 
ti leꞌec ti nützꞌünac u jobol a yocꞌolcaba, yan a belooꞌ u cu pꞌütüꞌ 

u cꞌajes a Jesusu. Belooꞌ u cu tzꞌoques u tꞌanooꞌ aj tusu. Belooꞌ u cu 
tzꞌoques u tꞌan a cꞌacꞌasbaꞌala. x 2 Belooꞌ u caꞌa choꞌbol u menooꞌ aj tusu. 
Alaꞌooꞌo, maꞌ taꞌachooꞌ u yajtal u yool tu pach a cꞌuꞌ a walacooꞌ u betiqui. 
3 —‍Maꞌ quiꞌ caꞌ yanac a wütan,‍— cu tꞌanacooꞌ aj tus abeꞌe. —‍Ichil u wich 
a janala, yan a cꞌuꞌ a maꞌ quiꞌ u jantabülü,‍— cu tꞌanacooꞌ aj tus abeꞌe. 
Betabi a janal u men a Dioso, tiꞌi caꞌ jantabüc u menooꞌ boon u yeelooꞌ a 
jaja, leꞌec a queꞌenooꞌ u yool tu pach a Jesusu. Yanooꞌ u yadic a boꞌtic tiꞌi 
a Dios yocꞌolooꞌ u janal. y 4 Tulacal a cꞌuꞌ a betabi u men a Dioso, quiꞌ. Quiꞌ 
ti cꞌümic abeꞌe, wa tan ti wadic a boꞌtic tiꞌi a Dios yocꞌol abeꞌe. z 5 Quiꞌ u 
jantabül u men cꞌuꞌ u yadaj a Dioso, y u men cꞌajsabi a Dios yocꞌolo.

U yaj meyaj a Jesucristo a quiꞌi.
6 Pues teꞌi. Timoteo, leꞌec a tꞌan in tzꞌiibtaj to teche, wa caꞌ a wadüꞌ abeꞌ 

tiꞌijooꞌ a hermanojo, bel a caꞌa a beteꞌ u meyaj a Jesucristo ti quiꞌ. Tan ti 
tan a cünic ti quiꞌ a tꞌan a quiꞌ u tzꞌocsabülü, leꞌec a quiꞌil tꞌan a walac ti 
tzꞌocsiqui. a 7 Maꞌ a tzꞌeec a wool tu pach a cuenta a maꞌax cꞌuꞌ aj beele, 
leꞌec a maꞌ tiꞌi a Dioso. Tzꞌa a wool tiꞌi a cꞌajsic a Dioso, jabix ilic a tan a 
betiqui. 8 Wa tan ti pecsic ti cꞌüꞌ ti woc caꞌ chücüjac tiꞌi caꞌ yanac ti mucꞌ, 
cꞌabeet. Cꞌuꞌ betiqui, mas cꞌabeet caꞌ ti tzꞌaaꞌ ti wool caꞌ ti cꞌajes a Dioso. 
Wa caꞌ ti beteꞌ ti baaloꞌo, quiꞌ ti cuxtal waꞌyeꞌ yocꞌolcab. Bel ilic ti caꞌa 

ti cꞌümüꞌ a quiꞌil cuxtal ti caꞌana. b 9 Jaj a tꞌan abeꞌ a jobi to in tzꞌiibtiqui. 
Quiꞌ u tzꞌocsabül u men tulacal. 10 Tan ti meyaj yocꞌlal caꞌ tꞌiitꞌic a tꞌan 
abeꞌe. Tan ilic ti pꞌaꞌasbül yocꞌlal. Tan ti betic abeꞌ u men ti noj‐ool a Dios 
a cuxaꞌana. Leꞌec alaꞌaji, u yaj Saꞌalil cuchi tulacal a maca. Cꞌuꞌ betiqui, 
jadiꞌ tiꞌijooꞌ aj tzꞌocsaja. c

11 Pues teꞌi. Adü boon in tzꞌiibtaj to tech tiꞌijooꞌ a hermanojo. Caꞌansooꞌ 
etel abeꞌe. 12 Maꞌ a chaꞌic u yaalbül wa maꞌax cꞌuꞌ a weel u men tzꞌubech to. 
Tzꞌa a bajil jabix u pꞌis tiꞌijooꞌ boon a hermanojo. Ichil u yiliqueche, belooꞌ 
u cu cünüꞌ a cuxtal a quiꞌ etel biqui ta tꞌan, etel a cꞌuꞌ a walac a betiqui, etel 
biqui ti yaj a wuꞌyooꞌ a wetcristianojil, etel biqui ti walac a tzꞌocsic a Dioso, 
y etel u tojil a naꞌat. d 13 Wataquen. Leꞌec ti tan a paacꞌtiquene, tzꞌa a wool a 
xocoꞌ u juꞌum a Dios tiꞌijooꞌ a hermanojo. Tzicbalte abeꞌ tiꞌijooꞌ. Caꞌansooꞌ 
yocꞌol u juꞌum a Dioso. 14 Timoteo, leꞌecooꞌ u yaj cananil a hermanojo, u 
tzꞌajooꞌ u cꞌüꞌ ta pol jabix ilic ti albi tiꞌijooꞌ u men u Püsücꞌal a Dios biqꞌuin 
adoꞌo. Baaloꞌ ti tzꞌabi tech u mucꞌ a tꞌan. Maꞌ a pꞌütic u mucꞌ a tꞌan abeꞌe. e 
15 Tan ti tanac a betic cꞌuꞌ in tzꞌiibtaj to teche. Tzꞌa a wool tiꞌi a meyaj abeꞌe. 
Ti baaloꞌ bel a caꞌa ilbil ti tan a betic u meyaj a Dios ti quiꞌi. 16 Caꞌ a cününte 
a bajil etel cꞌuꞌ a tan a betiqui, y etel cꞌuꞌ a tan a yeꞌiqui. Maꞌ a pꞌütic a betic 
abeꞌe, y bel a caꞌa a saꞌalte a bajil y leꞌec a boon a tanooꞌ u yubic a tꞌana. f

Leꞌec a cꞌuꞌ a yan u betic aj Timoteo tu taanooꞌ a hermanojo.

5 �1 Pues teꞌi. Maꞌ a chichichtꞌantic a noochwiniqui. Adü u jajil tiꞌi tu quiꞌil 
jabix chucul a tat. Tojquintooꞌ a chꞌajom jabixooꞌ chucul a sucuꞌun wa 

a witzꞌin. g 2 Tojquintooꞌ a noochꞌup jabix chucul a naꞌa. Tojquintooꞌ ix chꞌup 
jabix chucul a quiqui. Cününte a bajil ti quiꞌ leꞌec ti tan a tojquinticooꞌo.

3 Pues teꞌi. Leꞌecooꞌ ix maꞌicham a quimen u yicham y maꞌax mac yan 
tiꞌiji, yan u yaantabülooꞌ u men a hermano a jujun muuchꞌooꞌ tu bajili. 4 Cꞌuꞌ 
betiqui, wa yan u yal wa u chichi, yan u cününbül u men alaꞌooꞌo. Leꞌecooꞌ 
alaꞌooꞌo, yan a cꞌuꞌ a quiꞌ u cünicooꞌo, pero payanbej yan u cünicooꞌ u 
cününtic u chucul etꞌoc. Yan u yaanticooꞌ u chucul etꞌoc. Wa caꞌ u betooꞌ 
ti baaloꞌo, quiꞌ, y quiꞌ tu wich a Dioso. h 5 Leꞌecooꞌ ix maꞌicham a tanooꞌ u 
yaantabül u menooꞌ a hermano a jun muuchꞌooꞌ tu bajili, leꞌec a maꞌax 
mac a yanooꞌ tiꞌi jumpul. Queꞌen u yool etel a Dioso. Ti qꞌuin ti acꞌüꞌ tan 
u tꞌan etel a Dioso. 6 Leꞌec ix maꞌicham a jadiꞌ u cꞌati u beteꞌ leꞌec a cꞌuꞌ a 
quiꞌ tu wichi, leꞌec abeꞌe, cuxaꞌan pero jabix quimen tiꞌi a Dioso. 7 Leꞌec 
a cꞌuꞌ in tzꞌiibtaj to teche, adü tiꞌijooꞌ boon a hermanojo. Ti baaloꞌ maꞌ tu 
qꞌueꞌyajbülooꞌ etel cꞌuꞌ a tanooꞌ u betiqui. 8 Leꞌec mac a maꞌ tan u yaantic 
jun tuul u chucul etꞌoc a queꞌen tu yotoch tu junala, maꞌ tan u tzꞌocsic a 

Jesusu. Wa maꞌ tan u yaanticooꞌ u chucul etꞌoc a queꞌen ichil ilic u yotocho, 
mas cꞌas tucayeꞌil. Mas cꞌas alaꞌaji tuwich a mac a maꞌ u cꞌümaj a Cristojo.

9 Pues teꞌi. Bel in quin tzꞌiibte tech biqꞌuiꞌil ix maꞌicham a quiꞌ u 
yaantabül u menooꞌ a hermano a jujun muuchꞌooꞌ tu bajili. Jadiꞌ quiꞌ 
u cꞌümbül ix maꞌicham a manal sesenta jaab yan tiꞌiji. Jadiꞌ a jun sut 
uchaꞌan u yichama, jadiꞌ a quiꞌ u cꞌümbülü. 10 Jadiꞌ ix maꞌicham a 
walac u yaalbül ti quiꞌ u betaja. Leꞌec a walac u tzicbalbülü, leꞌec jabix 
u chꞌijsajooꞌ u yal ti quiꞌi. U tzꞌaj a posado ti quiꞌi. U yaantaj ti quiꞌ a 
hermanojo. U yaantaj mac a tan u cꞌümic a yaja. Leꞌec ix maꞌicham abeꞌe, 
u tzꞌaj u yool caꞌ u beteꞌ tulacal a quiꞌil meyaja. i

11 Pues teꞌi. Leꞌecooꞌ ix maꞌicham a maꞌ cꞌochoc sesenta jaaba, maꞌ 
tu yocolooꞌ tu yaamooꞌ ix maꞌicham a tanooꞌ u yaantabül u menooꞌ a 
hermanojo. Wa cuchi cꞌümbooꞌo, jun pꞌe rato ilic cuchi y belooꞌ u cu caal 
u beteꞌ leꞌec a cꞌuꞌ a quiꞌooꞌ tu wichi. Ti baaloꞌo, maꞌ tu caꞌ cꞌatiinticooꞌ u 
beteꞌ u meyaj a Cristojo. Belooꞌ u cu cꞌatiinte a tzꞌocolbeele. 12 Ti baaloꞌo, 
belooꞌ u caꞌa u cüxte u sipꞌil, u men u pꞌütajooꞌ u betic u meyaj a Cristo 
jabix a cajooꞌ u beteꞌe. j 13 Maꞌ jadiꞌ abeꞌe, leꞌec ti tanooꞌ u beel ti sut 
chiꞌchiꞌnajil, belooꞌ u cu cünüꞌ a sacanili. Belooꞌ u caꞌa ti mol tus. Belooꞌ 
u caꞌa ti chꞌaꞌ cuenta. Belooꞌ u caꞌa u yadüꞌ cꞌuꞌ a maꞌ quiꞌ u yaalbülü. k 
14 Baaloꞌ ti belooꞌ u caꞌa u beteꞌ, mentücü, leꞌecooꞌ ix maꞌicham a maꞌ 
chuculac u jaaba, mas quiꞌ u tzꞌocolbeelooꞌ, caꞌ yanacooꞌ u yal, caꞌ u 
cününtooꞌ u yotoch. Ti baaloꞌo, leꞌecooꞌ a tzꞌiic toꞌono, maꞌ tu paatalooꞌ 
u yadic a cꞌas tiqui wocꞌol u men cꞌuꞌ a tanooꞌ u betic ix maꞌicham abeꞌe. l 
15 Yanooꞌ ix maꞌicham u pꞌütajooꞌ u cꞌajsic a Jesusu. Cajooꞌ u cꞌajes a 
quisini. 16 Leꞌecooꞌ a hermanojo, caꞌax winic caꞌax ix chꞌup, yanooꞌ u 
yaantic u chucul etꞌoc leꞌecooꞌ ix maꞌichama. Yan u yetꞌoc ix maꞌichꞌam 
abeꞌe, mentücü, maꞌ quiꞌ u yaantabül u menooꞌ a jun muuchꞌ ti hermanojo. 
Wa tan u yaantabül u menooꞌ u yetꞌoco, leꞌec a jun muuchꞌ ti hermanojo, 
chucul u paatal u yaanticooꞌ ix maꞌicham a maꞌax mac a yanooꞌ tiꞌiji. m

17 Pues teꞌi. Leꞌecooꞌ u yaj cananil a hermanojo, wa yan a mas patal ichil u 
meyaja, yan u tzꞌabül u naal ti mas coꞌoj u menooꞌ a hermanojo. Mas cꞌabeet 
wa tan u tzꞌeec u yool u tzicbaltic y u yeꞌic u tꞌan a Dioso, yan u tzꞌabül u naal 
ti mas coꞌoj aj cananil abeꞌe. n 18 Yan u bolbol ti baaloꞌ u men baalaꞌ ti tzꞌiibaꞌan 
ichil u juꞌum a Dioso: —‍Leꞌec ti tan a mansic a wacax yocꞌol u semilla a 
harina leꞌec ti tan a paꞌic u wichi, maꞌ a cꞌüxic u niꞌ a wacaxa. Quiꞌ ilic u 
jantic tzꞌetzꞌeecac.‍— Yan ulaacꞌ cꞌuꞌ a tan u yadic u juꞌum a Dioso. —‍Leꞌec aj 
meyaja, u naj u cꞌümic u naal.‍— Baaloꞌ ti tzꞌiibaꞌan ichil u juꞌum a Dioso. o

19 Pues teꞌi. Timoteo, wa maꞌ yan caꞌ tuul wa ox tuul a tanooꞌ u tzol 
yocꞌol u sipꞌil aj canana, maꞌ a tzꞌeec ich cuenta. 20 Leꞌec mac a maꞌ u cꞌati 
u pꞌütüꞌ u beteꞌ a sipꞌil u cüxtaja, tzeꞌecte tu taanooꞌ boon a hermanojo. 
Leꞌec caꞌ u yilooꞌ u chucaana, belooꞌ u caꞌa ti saactal u beteꞌ a cꞌasa. p 
21 Timoteo, ichil a carta adaꞌa, tan in wadic tech tu taan a Dioso, tu taan 
a Jesucristojo, y tu taanooꞌ u yaj xaꞌnum a Dios ti caꞌan a yeetbooꞌo, 
tzꞌoques in tꞌan. Wa caꞌ cꞌaxüc ichil u sipꞌil a jun tuulu, yan a tzꞌeec ich u 
sipꞌil caꞌax a amigo caꞌax maꞌ. Yan a betic u tꞌanil ti toj. 22 Maꞌ a yeetic ti 
top jomol jun tuul caꞌ ococ tiꞌi u yaj cananil a hermanojo. Ti baaloꞌo, maꞌ 
tu yantal a sipꞌil u men alaꞌaji. Cününte a bajil tu jajil. q

23 Pues teꞌi. Top walac a cꞌojaꞌantal. Top yan a cꞌuxpüsücꞌalil teche, 
mentücü, maꞌ a beel a wucꞌuꞌ a chen jaꞌa. Ucꞌu tzꞌetzꞌeecac a vino caꞌ chꞌanüc.

24 Pues teꞌi. Yan a cristianojo, chicaꞌan u sipꞌil caꞌax maꞌax to ilbic wa 
jaj ti yan. Yan ulaacꞌ a cristianojo, pachil to u chictal u sipꞌil. 25 Baaloꞌ 
ilic a quiꞌil meyaja. Yan a chicaꞌan tiꞌi tulacal. Wa maꞌ chicaꞌan tiꞌi 
tulacal aleebe, jun pꞌeel qꞌuin bel u caꞌa ti chictal ti quiꞌ a meyaj abeꞌe. r

6 �1 Pues teꞌi. Yanooꞌ a qꞌuexbil mozo a walacooꞌ u tzꞌocsic a Jesusu. 
Tanooꞌ u cꞌümic a yaj ichil u meyaja, pero yanooꞌ ilic u tzꞌocsic u yanil 

u yumil. Wa caꞌ u betooꞌ ti baaloꞌo, maꞌ tu maclantꞌanbül u cꞌabaꞌ a Dioso, 
maꞌax yocꞌol u pectzil, u men cꞌuꞌ a tanooꞌ u betic a hermanojo. s 2 Leꞌec aj 
qꞌuexaꞌan mozojooꞌ abeꞌe, maꞌ u men hermano ilic u yumil caꞌ u pꞌütooꞌ 
u tzꞌoques u yumili. Yan u betic u meyaj ti top quichꞌpan u men hermano 
ilic u yumil. Yajtzil ilic u yumil u men a Dioso. Timoteo, adü tiꞌijooꞌ boon a 
hermano a tꞌan abeꞌe, leꞌec in tzꞌiibtaj to teche. Caꞌansooꞌ etel a tꞌan abeꞌe. t

3 Pues teꞌi. Leꞌec u tꞌan ti Noochil a Jesucristojo, jaj. Walac u tojquintic 
u naꞌat a cristiano jabix ti u cꞌati a Dioso. Cꞌuꞌ betiqui, yan a mac walac u 
caꞌansaj etel a tꞌan a jumpaaya. Maꞌ quet u tucul etel u tucul a Jesucristojo. 
4 Alaꞌaji, tan u betic jabix mas yan u naꞌata. Maꞌax cꞌuꞌ u yeel. Jadiꞌ u 
cꞌati u pꞌujes a mac etel tꞌan yocꞌol tꞌan. Etel a tꞌan abeꞌe, walac u caal a 
xüc‐oolili, a tzꞌiiquili, a pꞌaꞌasbülü. Baaloꞌ tu caal a cꞌacꞌas tucul yocꞌol u 
yetcristianojil. u 5 Tan ti tan u yaaltic u tojquinte a mac a winic a jabix abeꞌ 
a cꞌas u tuculu. Bini qꞌuin tiꞌi ti baaloꞌ. Maꞌ taꞌachooꞌ u caꞌ tzꞌeec tu yool a 
jaja. Jadiꞌ chen u cꞌatooꞌ naal yocꞌol u tꞌan a Dioso, mentücü, walacooꞌ u 
beel tu yaamooꞌ a hermanojo. Maꞌ a beel tu pach a winic a jabix abeꞌe. v

6 Pues teꞌi. Leꞌec cꞌuꞌ a cꞌabeete, queꞌen ti wool tu pach a Dioso, y maꞌ tan 
ti jaqꞌuintic cꞌuꞌ a yan yocꞌolcaba. w 7 Maꞌax cꞌuꞌ a yan toꞌon ti yanajoꞌono, 
y maꞌax cꞌuꞌ a bel ti caꞌa ti benes tiqui pach ti quimicoꞌono. x 8 Wa yan ti 
janal wa yan ti nocꞌ, chuculoꞌon tiꞌi a tzꞌetzꞌeeque. y 9 Cꞌuꞌ betiqui, leꞌec mac 

a tan u cꞌatiintic caꞌ ayicꞌalaca, bel u cu cꞌüm‐oolte u beteꞌ a cꞌas tiꞌi caꞌ 
yanac u taqꞌuin. Ichil a cꞌas a tan u betiqui, bel ilic u caꞌa ti cꞌaxül ichil u 
sipꞌil. Cꞌascunbul u caꞌa u naꞌat u men a cꞌas abeꞌe. Pachili, pꞌaatül u caꞌa 
ti cꞌacꞌas winic. Pulbul u caꞌa ichil a cꞌasili. z 10 Etel u jaqꞌuinbil a taqꞌuini, 
walac u yantal tulacal a baꞌal a cꞌasa. Yan mac u tzꞌocsajooꞌ a Jesus 
biqꞌuin adoꞌo. Pachili, u tzꞌajooꞌ tu yool a taqꞌuini. U pꞌütajooꞌ u tzꞌoques a 
Jesusu. Ichil u betic abeꞌe, u tzꞌajooꞌ u bajil ichil a yaj ti yaaba. a

Tzꞌa a wool tiꞌi u tꞌan a Dioso.
11 Pues teꞌi. Timoteo, tan a betic u meyaj a Dioso. Maꞌ a beel a beteꞌ maꞌax 

jun pꞌeel a cꞌasil a jabix abeꞌe. Jadiꞌ a toj a caꞌ a beteꞌe. Jumbelac a tucul etel a 
Dioso. Tzꞌoques a Dios tu jajili. Yacuntooꞌ a wetcristianojil tu jajil. Mucꞌyajte a 
cꞌümüꞌ cꞌuꞌ a tan a cꞌümiqui. Maꞌ a tzꞌeec ta wool abeꞌe. b 12 Tzꞌa a wool a tzꞌoques 
a Dioso. Maꞌ a beel a pꞌütüꞌ a cuxtal a yan ti caꞌan a tzꞌabi tech u men a Dioso. 
A wadaj tulacal a wool tu taanooꞌ a yaaba, ti walac a tzꞌocsic ti Noochil tulacal 
a wool. c 13 Leꞌec a Dioso, tan u tzꞌeec u cuxtal tulacal a baꞌal a yana. Leꞌec a 
Jesucristojo, u yadaj u jajil a tꞌan tiꞌi aj Poncio Pilatojo. Tu taan a Dioso, y tu 
taan a Jesucristojo, tan in wadic tech. d 14 Timoteo, tzꞌoques u tꞌan a Dioso. 
Maꞌ a beel a beteꞌ a cꞌasa, tiꞌi maꞌ a cꞌaxül ichil a sipꞌil. Baaloꞌ caꞌ a beteꞌ asto u 
cꞌochol u qꞌuinil u yemel waꞌyeꞌ ti Noochil a Jesucristojo. e 15 Tzꞌabi u qꞌuinil u 
yemel u men a Dioso. Quiꞌ u yool jumpul a Dioso. Jadiꞌ alaꞌaji, walac u tücaaꞌtic 
tulacal jabix u cꞌatiji. Leꞌec alaꞌaji, u noochilooꞌ a reye, y u noochilooꞌ a boon 
a noochooꞌ u meyaja. f 16 Jadiꞌ a Dioso, maꞌ yan qꞌuin u quimil. Top naach u sac 
u sasilil u cuuchil. Maꞌax mac u paatal u nützꞌüꞌ u men u sac. Maꞌ yan mac 
cristianojil u yilaj a Dioso. Maꞌax bel u caꞌa ilbil u menooꞌ a cristianojo. Yan ti 
tzꞌocsic u yanil a Dioso. Maꞌ tu jobol u mucꞌ u tꞌucaaꞌ. Tulacal abeꞌe, jaj. g

17 Pues teꞌi. Uxtun a ayicꞌala, yan tiꞌi ti yaab a baꞌal yocꞌolcaba. Adü tiꞌijooꞌ ti 
maꞌ u tzꞌeec u bajil jabix top yaab u yeele. Adü tiꞌijooꞌ ti maꞌ u tzꞌeecooꞌ u yool 
tu pach u ayicꞌalil. Walac u jobol u ayicꞌalil a maca. Adü tiꞌijooꞌ a ayicꞌala, caꞌ u 
tzꞌaꞌooꞌ u yool tu pach a Dios a cuxaꞌana. Leꞌec a Dioso, walac u tzꞌeec toꞌon ti 
yaab tulacal a baꞌala, tiꞌi caꞌ quiꞌac ti wool. 18 Adü tiꞌijooꞌ a ayicꞌala, caꞌ u betooꞌ 
a quiꞌi. Yan u beticooꞌ u quiꞌil ti yaab. Yan u yaanticooꞌ a otzil etel cꞌuꞌ a yan 
tiꞌijooꞌo. 19 Caꞌ u betooꞌ ti baaloꞌo, bel u caꞌa usqꞌuinbil u jel ich quiꞌil leꞌec caꞌ 
cꞌochoc u qꞌuinili. Ti baaloꞌ leꞌecooꞌ a ayicꞌala, belooꞌ u cu cꞌümüꞌ a jajil cuxtala.

U yadaꞌ u tzeꞌecbeeb aj Timoteojo.
20 Pues teꞌi. Timoteo, cününte a bajil etel a cꞌuꞌ a tzꞌabi tech caꞌ a beteꞌe. 

Maꞌ a mansic a qꞌuin a wuꞌyi a tzicbal a maꞌ yan u cꞌabeetil tiꞌi a Dioso. 

	�  1 Timoteo 6

h 6.20 Hch 17:18–21 Ro 1:22; 1 Co 2:6; 1 Co 3:19 

Maꞌax a wuꞌyic u tꞌanooꞌ a top patala, leꞌec a maꞌ taꞌachooꞌ u tzꞌocsic ti jaj u 
tꞌan a Dioso. Leꞌecooꞌ alaꞌooꞌo, yaab u patalil, pero maꞌ tiꞌi a Diosi. h 21 Yan a 
cajooꞌ u tzꞌoques u tꞌanooꞌ. Etel abeꞌe, u pꞌütajooꞌ u tzꞌocsic a Jesusu.

Pues teꞌi. Timoteo, in cꞌati ilic a Dioso, caꞌ u yaanteech. Waꞌyeꞌ jobi in tꞌan. 

1 Timoteo 6	�

